
Liam Ó Muirthile

Fáiltimid roimh Liam Ó Muirthile, atá ceaptha mar Scríbhneoir Cónaithe don bhliain 2010-2011. Saolaíodh Liam i gcathair Chorcaí sa bhliain 1950 agus bhain sé céim BA amach sa Ghaeilge agus sa Fhraincis i gColáiste na hOllscoile, Corcaigh, áit a raibh sé lárnach sa ghluaiseacht filíochta a tháinig chun cinn timpeall ar an iris filíochta Innti. Bhog sé go Baile Átha Cliath sa bhliain 1972 agus chuaigh sé ag obair sa seomra nuachta in RTÉ, áit a raibh sé go dtí an bhliain 1996. Bhíodh colún seachtainiúil Gaeilge aige, ‘An Peann Coitianta’, in The Irish Times ó 1989 to 2003. 

Tá aitheantas mór faighte ag Liam mar fhile, mar phrós-scríbhneoir, mar dhrámadóir agus mar iriseoir, agus duaiseanna agus gradaim éagsúla gnóthaithe aige. Bronnadh Duais an Ríordánaigh san Oireachtas agus Duais an Fhorais Ghael-Mheiriceánaigh air dá chéad chnuasach filíochta Tine Chnámh (Sáirséal Ó Marcaigh, 1984); bronnadh duais Oireachtais agus Gradam an Bhuitléaraigh air dá úrscéal Ar Bhruach na Laoi (Comhar 1996); agus bronnadh Gradam Chló Iar-Chonnacht 2000 agus Duais na Comhairle Ealaíon 2001 air dá chnuasach filíochta Walking Time agus Dánta Eile (Cló Iar-Chonnacht 2000). 

Léirigh Amharclann de hÍde a dhráma Tine Chnámh i mBaile Átha Cliath sa bhliain 1993; léiríodh Fear an Tae (Cois Life 1999) in Amharclann Lána Aindriú sa bhliain  1995 agus léiríodh Liodán na hAbhann (Cois Life 1999) in Amharclann Chaisleán Bhaile Átha Cliath sa bhliain 2000. Craoladh a dhráma raidió Traenacha ar RTÉ sa bhliain 2007. 

Chaith Liam tréimhse mar Scríbhneoir Cónaithe sa Centre Culturel Irlandais i bPáras sa bhliain 2004, agus bhí sé ina Scríbhneoir Cónaithe i mbunscoileanna Ghaeltacht Mhúscraí sa bhliain 2006 agus arís sa bhliain 2008. Foilsíodh cnuasach filíochta, Dánta Déanta, i gcomhpháirt leis na leanaí scoile sa bhliain 2006, agus léiríodh An Crann, dráma a scríobh sé i gcomhpháirt le hAisteoirí Ghobnatan, ag an bhFéile Náisiúnta Drámaíochta sa bhliain 2008. 

Tá Liam ina bhall d’Aosdána agus tá cónaí air i mBaile Átha Cliath. Is é an t-úrscéal Sceon na Mara (Cois Life 2010) an leabhar is déanaí uaidh. 

